
ERANSKINA

2024KO INDARREKO AURREKONTUKO NEURRI OSAGARRIEI BURUZKO FORU ARAUAREN PROIEKTUA ONESTEA

ZIOEN AZALPENA
Arabako Foru Aldundiak zenbait jarduketa egin nahi ditu aurrekontuan krediturik ez daukaten beharrizan batzuei aurre egiteko. Horrez gainera, luzatutako kredituekin aurre egin ezin zaien diru beharrizanak eragiten dituzten beste jarduketa batzuen finantzabideak osatu nahi dira. Orobat, jarduketa horietako batzuetan konpromiso kreditua sortu behar da edo dagoeneko badagoena handitu.
Horrenbestez, kreditu gehigarria onetsi behar da, eta horren eskaera Aurrekontuei buruzko urtarrilaren 25eko 3/2023 Foru Arau Orokorrak (hemendik aurrera, AFAO) 66. artikuluan ezartzen duenaren arabera izapidetu behar da; hara zer xedatzen duen artikulu horrek: 
“Aurrekontuaren kargura hurrengo ekitaldira arte atzeratu ezin den gasturen bat egin behar denean, horretarako krediturik ez badago, edo kreditua nahikoa ez bada, behin foru arau honetan baimendutako aldaketak agortuta, Arabako Foru Aldundiak, ogasunaren, finantzen eta aurrekontuen arloan eskumena duen sailak txostena egin ondoren, kreditu gehigarria sortzeko foru arauaren proiektua igorriko die Batzar Nagusiei.
Foru arauaren proiektuari memoria ekonomiko bat erantsiko zaio, proposatzen den finantzaketa iturriari buruzko informazio zehatza jasoko duena.”
Hain zuzen ere, honako jarduketa hauek finantzatu behar dira:
- Arabako Foru Aldundian:
· Ardoaren Bidea Elkartea: ardoaren turismo sustapena.
· Uribarri Ganboako urtegiko hondartzen HTJP.
· Moredako lur ureztatuen desjabetzea.
· Basque Culinary Center. Ardoaren Bikaintasun Zentroa.
· Hitzarmena: aireko baliabideak.
· Aireko baliabideen erabilera.
· Nekazaritza eta ingurumenaren arloko neurriak.
· Nekazaritzako azpiegiturak hobetzea 2024.
· ADIFen ekarpena: oinezkoen pasabidea Manzanosen.
· Hitzarmena ADIFekin: Manzanosko saihesbidea.
· ADIFen ekarpena: oinezkoen pasabidea Pobesen.
· Hitzarmena ADIFekin: Pobesko saihesbidea.
· ALHko Mugikortasun Jasangarrirako Plana gauzatzea.
· EGEF: bizikleta bideak.
· Hitzarmena Aiaraldearekin: esku hartzeak Kexaan.
· Iruña-Veleia hiria: indusketa eta ikerketa.
· Amurrioko egoitzako obrak.
· Zaintza egoitzaren proiektua.
· Basque Automotive Manufacturing Center-Automozioko Fabrikazio Aurreratuko Zentroa.



- Gizarte Ongizaterako Foru Erakunde Autonomoan:
· LPZko lanpostu berriak.
· Erabiltzaileen garraioaren kontratazioa.
· Kanpoko denetariko beste zerbitzu batzuk.
· Familiaren baitan zaintzeko babes gehigarrirako prestazio ekonomikoa.
· Laguntza pertsonal gehigarrirako prestazio ekonomikoa.
· Adela elkartea: jarduerak.
· ASAFES Erroak elkartea.
· Isabel Orbe-Down Araba elkartea: jarduerak.
· Hogar Alavés: osasun mentaleko egoitza egokitzea.
· Itundutako zerbitzuak: gizarteratzeko eguneko zentroa.
· LPPE: bizitza independentea.

Kreditu gehigarria Arabako Foru Aldundiaren sarreren aurreikuspenaren eta luzatutako gastu kredituen zenbatekoaren arteko diferentziaren kargura finantzatuko da.
[bookmark: _Hlk167351654]Gizarte Ongizaterako Foru Erakundearen jarduketei dagokienez, kreditu gehigarria onesteak berekin dakar barruko transferentziak doitzea, finantzatu ahal izateko: zenbateko berean gehituko dira Arabako Foru Aldundiaren aurrekontuetan erakunde horrentzat ezarritako gastu transferentzien partiden zuzkidura eta erakunde autonomoaren aurrekontuan Arabako Foru Aldundiaren transferentziak jasotzen dituzten partidetako sarrera aurreikuspenak.
Gainera, erakunde autonomoko lanpostu berrietarako kreditu gehigarria onetsiko bada, ezinbestekoa da bost plaza horiek sortzeko baimena ematea.
Halaber, konpromiso kredituez denaz bezainbatean, dauden beharrizanak kontuan hartuta, eta AFAOren 59. artikuluan ezartzen den baimenen araubideari helduta, Batzar Nagusiek gehitu behar dute konpromiso kredituen egoera orriko zenbatekoa, eta horretarako kreditu berriak onetsi behar ditu edo dagoeneko baimenduta daudenen zenbatekoak gehitu behar ditu, ekitaldiko aurrekontua gauzatzeko foru arauan ezarritako muga gaindituz gero.
Hori dela eta, indarreko aurrekontua (2023ko ekitaldikoa) gauzatzeko foru arauak 11. artikuluan baimena ematen dio Foru Gobernu Kontseiluari konpromiso kredituen zenbatekoa aldatzeko: gehienez guztira esleitutako kopuruaren ehuneko 10.
Beste alde batetik, aribideko urteko indarreko aurrekontuan ezarritako jarduketa batzuek ez dute behar kreditu gehigarririk finantzatzeko, baina, hala ere, baimena behar dute gauzatzeko. Horietako batzuk zuzenean emandako dirulaguntzak dira.
Hain zuzen ere, honako jarduketa hauek baimendu behar dira:
- Arabako Foru Aldundian
· Zuzeneko dirulaguntza UNEDi heziketa ziklo baterako.
· Zuzeneko dirulaguntza Arabako Merkataritza Ganberari enpleguaren arloko zenbait jarduketa egiteko.
· Zuzeneko dirulaguntza GREFAri: Bonelli arranoaren kontserbazioa.
· Ziklo integrala: proiektuak eta obrak. Mezkiako ur hornidura.
· Araba Uraren eta Biodibertsitatearen Erreserba. (Ondare naturala).
· Nekazaritzako ustiategiei laguntzeko neurriak.
· Igeriketa ikastaroa: garraioa (2023-2024).
· Euskaltzaindia: jarduerak.


- Gizarte Ongizaterako Foru Erakunde Autonomoan

· Bizimodu Independentearen Bulegoa. 
· Lakondoa Adimen Desgaitasunaren Arretarako Zentroa.
· Genero indarkeriaren biktimentzako harrera egoitzak eta esku hartzea. 
· Familian Esku Hartzeko Programa Espezializatua.
· Laudioko Adimen Desgaitasunaren Arretarako Zentroa.
· Abegia. Askotariko patologiak dituztenentzako baliabide soziosanitarioa.
· Egoitza pertsonak ardatz dituen bizikidetza eredura egokitzea. 
· NGEU Etxean Bai proiektuaren obrak.

Azkenik, AFAOren 59. artikuluaren 5. apartatuan aldaketa teknikoa egitea proposatzen da, Foru Planeko kredituek datozen urteetako bakoitzeko konpromiso kredituen mugan sortzen duten distortsioa konpontzeko. 

1. artikulua. 
[bookmark: _Hlk167352919]Bi espediente onesten dira Arabako Lurralde Historikoko 2024ko indarreko aurrekontu orokorrei buruz: batetik, M_S02/2024/0000000005 espedientea, 9.740.962,16 euroko kreditu gehigarria sortzeko; bestetik, M_S04/2024/0000000012 espedientea, konpromiso kreditua aldatzeko, hain zuzen ere 38.182.860,00 euro gehitzeko.
Kreditu gehigarria Arabako Foru Aldundiaren sarreren aurreikuspenaren eta luzatutako gastu kredituen zenbatekoaren arteko diferentziaren kargura finantzatuko da.
Gizarte Ongizaterako Foru Erakundeari dagokionez, kreditu gehigarria onesteak berekin dakar barruko transferentziak doitzea, finantzatu ahal izateko: zenbateko berean gehituko dira Arabako Foru Aldundiaren aurrekontuetan erakunde horrentzat ezarritako gastu transferentzien partiden zuzkidura eta erakunde autonomoaren aurrekontuan Arabako Foru Aldundiaren transferentziak jasotzen dituzten partidetako sarrera aurreikuspenak. Doikuntza hori kreditua gaitzeko M_S01/2024/0000000045 espedientearen bidez egingo da.
LEHENENGO XEDAPEN GEHIGARRIA
Baimena ematen da II. eranskinean zehazten diren jarduketak egiteko. Jarduketa horiek ez daude jasota Arabako Lurralde Historikoko 2024ko indarreko aurrekontu orokorretan, ez dute kreditu gehigarririk behar finantzatzeko eta zuzenean ematen diren dirulaguntzak dira.
[bookmark: _Hlk166674596]BIGARREN XEDAPEN GEHIGARRIA 
Baimena ematen da III. eranskinean zehazten diren jarduketak egiteko. Jarduketa horiek ez daude jasota Arabako Lurralde Historikoko 2024ko indarreko aurrekontu orokorretan, ez dute kreditu gehigarririk behar finantzatzeko eta ez dira zuzenean ematen diren dirulaguntzak.
HIRUGARREN XEDAPEN GEHIGARRIA
Baimena ematen da Gizarte Ongizaterako Foru Erakundean bost plaza sortzeko.
LAUGARREN XEDAPEN GEHIGARRIA
Aurrekontuei buruzko urtarrilaren 25eko 3/2023 Foru Arau Orokorraren 59. artikuluaren 5. apartatua aldatzen da eta honela geratzen da:
“5. Konpromiso kredituak gehienez bost ekitalditan aplikatu ahal izango dira.
Ekitaldi bakoitzari egotzitako gastuak ezin izango du gainditu kalkuluaren oinarriari ehuneko hauek aplikatuta ateratzen den zenbatekoa: lehen ekitaldian, 100eko 70; bigarren ekitaldian, 100eko 60; eta hirugarren, laugarren eta bosgarren ekitaldietan, 100eko 50.
Muga horiek kalkulatzeko oinarria dagokion kapituluaren hasierako kredituari dagokiona izango da.
Arabako Foru Aldundiaren Obra eta Zerbitzuen Foru Plana arautzen duten foru arauetan xedatzen dena aplikatuz sortzen diren aurrekontu kredituen ondorioz ekitaldiei egozten zaizkien gastuak ez dira zenbatuko aurreko mugen ondorioetarako.”
AZKEN XEDAPENA. Indarrean jartzea
Foru arau hau Arabako Lurralde Historikoaren Aldizkari Ofizialean argitaratu eta hurrengo egunean jarriko da indarrean. 

